
Tunay na ang lahat ng papuri ay para lamang kay Allah, atin siyang
pinupuri at pinasasalamatan; sa Kanya tayo humihingi ng ating mga
pangangailangan at sa Kanya tayo humihingi ng kapatawaran sa ating mga
kasalanan. Sinuman ang gabayan ni Allah ay walang makapagliligaw sa kanya at
sinuman ang hindi Niya bigyan ng gabay ay hindi ito makasusumpong ng gabay
maliban lamang sa gabay ng pananampalatayang Islam. Ako ay sumasaksi na
walang diyos na karapat-dapat sambahin maliban lamang kay Allah — ang Nag-
lisang Diyos at walang katambal, at ako ay sumasaksi na si Muhammad ay
Kanyang alipin at huling sugo na ipinadala para sa sangkatauhan. Sumakanya
nawa ang kapayapaan at pagpapala ni Allah gayundin sa kanyang mga
kasamahan at sa lahat ng tumatahak sa kanyang patnubay hanggang sa
pagsapit ng Araw ng Paghuhukom.

Mga alipin ni Allah, ang pagkatakot kay Allah ay mariin Niyang ipinag-utos
sa bawat mananampalataya. Binanggit ni Allah sa napakaraming Ayah mula sa
Qur-an ang pag-uutos na ito hinggil sa pagkakaroon ng ‘tagqwa’ o pagkatakot sa
Kanya. Siya ay nagsabi:

“O kayong mga naniwala, matakot kayo kay Allah nang tunay na pagkatakot, at
huwag kayong mamatay maliban na kayo ay mga Muslim.” (Surah Alo Imran: 102)



Siya rin ay nagsabi:

“O sangkatauhan! Matakot kayo sa inyong Panginoon na lumikha sa inyo mula
sa iisang tao, at mula sa taong ito ay nilikha Niya ang kanyang kapariha at mula
sa kanilang dalawa ay nilalang ni Allah ang maraming kalalakihan at kababaihan.
Matakot kayo kay Allah at huwag ninyong puputulin ang mabuting ugnayan sa
inyong mga pamilya at kamag-anak. Tunay na si Allah ay palagiang nakamasid
sa inyo.” (Surah An-Nisa: 1)

Siya rin ay nagsabi:

“O kayong mga naniwala, matakot kayo kay Allah at magsalita kayo ng matuwid.
Isasaayos Niya para sa inyo ang inyong mga gawa at patatawarin kayo sa
inyong mga kasalanan. At sinuman ang sumunod kay Allah at sa Kanyang sugo
ay tiyak na nakamit niya ang isang dakilang tagumpay.” (Surah Al-Ahzab: 70-71)

Sa pamamagitan ng pagkatakot kay Allah at pagsasalita ng kabutihan at
katotohanan ay pagyayamanin ni Allah ang ating mga gawa, mga pagsamba, at
ipapatawad sa atin ang ating mga kasalanan. At ang sinumang sumunod kay
Allah at sa Kanyang sugo ay bibigyan ni Allah ng dakilang tagumpay dito sa
Mundo at sa kabilang-buhay, sapagkat ang pagsunod kay Allah at sa Kanyang
sugo ay Tagwa o pagkatakot kay Allah.

Mga magulang at mga kapatid sa pananampalatayang Islam, hindi lingid sa
ating kaalaman ang katotohanan na sa panahon natin ngayon, nasasaksihan
natin ang paglipana ng mga kaganapan sa ating paligid na nagpapahiwatig ng
mga tanda na papalapit na sa atin ang pagdating ng Araw ng Paghuhukom.
Nang dahil sa mga naglipanang fithah na ito sa ating paligid, ang kailangan ng
iIsang mananampalataya ay ang pagkakaroon ng tunay na pagkatakot kay Allah
na magpapatatag sa kanyang Eeman at paghawak sa relihiyong Islam. Binanggit
ng Propeta (sallallahu ‘alayhi wa sallam):

“Ang oras ay mabilis na lilipas, ang mga mabubuting gawa ay nababawasan (0
bumababa) ang kalidad, ang kasakiman (o pagkamakasarili) ay itatapon (sa
puso ng mga tao), ang mga paghihirap ay lilitaw at magkakaroon ng maraming
'‘Al-Harj." Sila ay nagsabi, "O sugo ni Allah! Ano ang "Al-Harj?" Siya ay nagsabi,
"Pagpatay! Pagpatay!" (Inulat nina Al-Bukhari at Muslim)

Mga alipin ni Allah, tunay na umiikli na ang oras, bumibilis ang paglipas ng
panahon, at bumababa ang kalidad ng ating mga mabubuting gawa. Sa
kasalukuyang panahon, higit na pinahahalagahan ng marami sa mga tao ang
mga materyal na bagay sa Mundo, sila ay nagiging sakim sa mga bagay na
ipinagkakaloob sa kanila ni Allah, habang ang kanilang mga gawa ay puro
pagpapakitang-tao lamang. Nasasaksihan natin ang napakaraming fithah na
dulot ng social media na kung saan ang paggawa ng kasalanan ay lantaran.
Nawawalan na ng hiya ang ilan sa ating mga kababaihan sa paglantad ng
kanilang katawan. Habang ang ilan naman sa ating mga kalalakihan ay pinupuri
ang mga kasalanang ito. Mas pinahahalagahan nila ang Mundo na ito kaysa sa
kabilang-buhay. Hindi ba sila natatakot kay Allah? Matakot kay Allah at magbalik-
loob sa Kanyal!

Dumarami na rin ang patayan sa ating mga lipunan nang dahil sa
pangingibabaw ng kasakiman sa puso ng marami kaysa sa TAQWA o
pagkatakot kay Allah. Ang Propeta (sallallahu ‘alayhi wa sallam) ay nagsabi,

“Ang takot (kay Allah) ay naririto — at itinuturo ang kanyang dibdib nang tatlong
beses — sapat na kasamaan ng tao na maliitin ang kanyang kapatid na Muslim,
ang lahat ng Muslim sa Muslim ay haram: ang kanyang dugo, ang kanyang ari-
arian, at ang kanyang dangal.” (Inulat ni Muslim)

